
	МАРГААШ
 

	“Шинжлэх Ухааны Хүрээлэн” Улаанбаатар хотноо 1952 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	МАРГААШ

	— Ер анир чимээ үл сонстоно. Өнөө жаал нь юу болсон вэ? гэж улаан хамарт өвгөн Лао-гүн, нэг хундага шар архи барьсаар тасалгааны туурга руу уруулаа нэг тамшаалж хэлэв.

	Хөх царайтай А-у, хундагатай архиа тавьж, түүний мөрөн дээр гараараа хүчтэй нэг алгадаад:

	— Чи... Чи, чи ер нь юм бодож байгаа юу!.. гэж үг нь үл мэдэгдэх төдийгөөр хашхирав.

	Лу Чжэний энэ газар нь уулаас эчнээ булан газар болох тул хуучны хэв заншил нь мөн үлдсэн хэвээр байв.

	Дөнгөж үдэш болмогц эндхийнхэн цөм үүд хаалгаа хааж унтацгаадаг билээ. Харин шөнө дүл болтол унтдаггүй хоёрхон айл байдаг бөгөөд түүний нэг нь архины "Түгээмэл нэвтрэнгүй" гэдэг пүүсийнхэн болох бөгөөд тэднийхээр архи махны цөөн нөхөд нь ирж лангууг тойрон зогсож, орой болтол ууж идэж наргидаг байв. Нөгөө айл нь гэвэл, хаяа дэрлэн оршигч бэргэн Тан овогтынх бөгөөд тэр нь уржнан жил нөхрөө алдаж, бэлэвсэн болсноосоо нааш, хоёр гарынхаа хүчээр нэхэж ээрэх үйл хийж, өөрөөсөө гадна, бас гурван настай хүүгээ тэжээдэг учир орой болтол унтдаггүй билээ. 

	Гэтэл энэ хэдэн өдөр юм нэхэж ээрэх чимээ огт гарсангүй. Гэвч шөнө дүл хүртэл унтахгүй айл нь мөн л урьдын энэ хоёр айл хэвээр л байв. Бэргэн Тан овогтын айлд нэхэж ээрэх анир чимээ гарч байхыг өвгөн Гүн олж сонсдог бөгөөд тэр ч байтугай, одоо нэхэж ээрэх ажилгүй байгаа юм байна гэдгийг нь ч мөн тэр мэддэг байв. 

	Өвгөн Гүн, хүнд зодуулбал сэтгэл нь их л ханасан мэт нэг том гэгчийн хундаганд архи хийж уугаад гингэнэтлээ дуу аялж дуулдаг байв. 

	Энэ үед бэргэн Тан овогт, хүү Бао Эругээ тэвэрч, орныхоо ирмэг дээр сандайлан суух бөгөөд хүрдэн ээрүүл нь газарт нам жим хэвтдэг байв. Хүү Бао Эругийн нүүр нь тосон дэнгийн будангуй гэрэлд гийгүүлэгдэж, хар цэнхэр өнгөтэй болон харагдана. Төлөгчид ч үзүүлж үзлээ. Санаа ч бараг гүйцлээ. Эмийг ч уулаа. Ингээд хэрэв сайн болохгүй бол яах бил ээ?

	Одоо ганцхан Хэ Сяосяньд очиж үзүүлэх нь дутуу байна гэж бэргэн Тан овогт сэтгэлдээ бодов. 

	Гэтэл, Бэо Эругийн өвчин өдөр намжиж, шөнө хүндрэх маягтай тул маргааш өглөө болоход халуун нь буурч, амьсгаа нь намжиж магад, энэ бол үнэндээ өвчтэй хүний байдал юм. 

	Бэргэн Тан овогт, нэг болхи бүдүүлэг эмэгтэй болох учир "Гэвч" гэдэг үгийнхээ аюултайг ойлгохгүй байв

	"Гэвч" гэдэг үг бол нэлээд олон муу хэрэгт завшаанаар тэр дайралдвал сайн болж болох ба нэлээд олон сайн хэрэгт мөн тэр байснаар муу болгож ч болно. Зуны шөнө богино өвгөн Гүнгийн гиншиж гэнгэнэн дуулахаа зогссоны дараа удалгүй зүүн зүг нэгэнт туяарч, бас удсангүй гэгээвчийн зай завсраар мөнгөн цагаан өнгөтэй гэрэл харван гэрэлтэв. 

	 

	* * *

	 

	Бэргэн Тан овогт, маргааш болохыг хүлээж байв. Гэвч, маргааш болох гэдэг нь эрүүл хүний хүлээдэгтэй адилхан хялбар бус бөгөөд түүнд яасан урт шөнө вэ гэж бодогдож байсан бөгөөд Бао Эругийн амьсгааны урт нь бараг нэг жилийг өнгөрүүлэх шиг түүнд санагдаж байлаа. Одоо тэнгэр нэгэнт гэгээрэв. Тэнгэрийн гэгээ дэнгийн сүүмэлзэх гэрлийг дарж байлаа. Бао Эруг харвал түүний чихний омог нь тасралтгүй хөдөлнө. 

	Бэргэн Тан овогт, хүүгийнхээ байдал онц биш байгааг мэдээд "Аяа!" гэж гашуудан гасалж, яавал дээр вэ гэж сэтгэлдээ бодож суув. Янз янзаар элдэвлэн бодовч, Хэ Сяосяньд очиж үзүүлэхээс өөр замгүй болов. Тэр хэдий болхи бүдүүлэг эхнэр боловч, сэтгэл нь шууд шуурмаг сууж байснаа даруй босож, авдраасаа өдөр бүр бага багаар хэрэглэхэд тохируулан хадгалсан мөнгөнөөсөө арван гурван жижиг хэсэг мөнгө ба зуун наян гуулин зоос авч кармандаа1 хийж хүү Бао Эругээ тэвэрч, хаалгаа цоожлон Хэ овогтын айл руу түргэлэн явав. 

	Өдөр нэлээд эрт байлаа. Хэ овогтын гэрт очсон нь хэзээний дөрвөн өвчтөн хүлээн сууж байв. Тэр бэргэн, дөчин мөнгөний мөнгөн зоос карманаас гаргаж, эмчид үзүүлдэг ээлж дугаар худалдан авав.

	Тавдугаар нь бол даруй Бао Эруг үзүүлэх ээлж болов. Хэ Сяосянь, сараг дөрвөн ямх урт хумстай хуруугаа сунгаж, Бао Эругийн судсыг барьж үзэв. 

	Бэргэн Тан овогт нэлээд горьдолтойгоор Баогаа амьд явах хувьтай гэж бодож байв. Гэвч, дотор нь бачимдах нь ер тайвшрахгүй, заавал өвчний байдлыг асууя гэж санагдаж байсандаа болоод, 

	— Эмч гуай! Бао Эру минь ямар гэгчийн өвчнөөр өвдөв дөө? гэж яаруу сандруу асуув. — Аюулгүй юу? тэр... 

	— Урьдаар хоёр боодол тан уулгаж үз. 

	Хүүгийн амьсгаа давхцаж, хамар нь сарналзаад л байв. 

	— Энэ бол, ган төмөр ч гэсэн галын илчинд уярдаг гэгчээр... гээд Хэ Сяосянь дулим дутуухан хэлээд даруй нүдээ анив. 

	Бэргэн Тан овогт, ийм байдлыг үзээд дахин лавлан асуухад эвгүй шиг санагдав. 

	Хэ Сяосянийн эгц өмнө талд суусан гуч гаруй настай хүн энэ үед нэгэнт эмийн жорыг бичиж бэлхэн болгосон бөгөөд эмийн жорын өнцөг дээрх хэдэн үсгийг зааж:

	— Энэ бол «нялх хүүхдийг хамгаалах» үрэл, гагцхүү Жя овогтын «Цзиши» гэдэг эмийн пүүст энэ эм байж болно! гэв. 

	Бэргэн Тан овогт, эмийн жорыг авч, их л бодлоготой явна. Тэр нь болхи бүдүүлэг эмэгтэй боловч, харин Хэ Сяосянийн айл, төрийн хүмүүст туслах эмийн пүүс ба өөрийн гэр нь цавхийтэл гурвалжлан суусан айл болох тул эмийн пүүсийг дайрч, эмээ авч харих нь маш дөхөм гэж санав. 

	Иймд, «Цзиши» гэдэг эмийн пүүс рүү шууд одов. Пүүсийн худалдагч мөн урт хумстай хуруугаа гозойлгож, яаралгүйгээр эмийн жорыг харж, аажмаар эм бооно. 

	Бэргэн Тан овогт, дэргэд нь хүү Бао Эругээ тэвэрч хүлээж байв. Бао Эру гэнэт гараа суниан сарвайлгаж, эхийнхээ зууралдан сэгсийсэн үсийг базан атгаж, хүчээрээ зулгаав. Ийм хөдөлгөөн уулаас түүнд байгаагүйг мэдэх бэргэн Тан овогт айхдаа таг мэлмэрэн зогсов. 

	Наран дээр гарав. Бэргэн Тан овогт, хүүгээ тэвэрсэн чигээрээ боодолтой эмээ авч, харьж явах зуурт нь тэвэрч байгаа хүү нь улам хүндширэх шиг санагдаж байсан бөгөөд хүү нь мөн тасралтгүй тийчилж байсан тул зам нь мөн хол болсон шиг түүнд санагдаж байлаа. Аргагүй болохдоо, замын хажууд байгаа нэг айлын хашааны хаалганы босгон дээр сууж, түр амрах зуур өмссөн хувцас нь ар мөрөөрөө хүйт ороход тэр сая биеэс нь хөлс гарсныг мэдэв. Энэ үед Бао Эру нь бараг унтсан шиг байв. Тэр нь сууснаас босож, бас цааш явахад мөн тэвэрсэн хүүгийнхээ хүндийг дийлэхгүй санагдаж байтал, гэнэт чихэнд нь:

	— Бэргэн гуай, би чамд тэвэрч тусалъя! гэж хөх нүүртэй А-угийн хэлэх дуу сонсогдов.

	Тэр эргэж харвал нээрэн А-у нойрмоглосон нүдээ жартайлган хойноос нь дагаж явав. 

	Бэргэн Тан овогт, энэ үед хэдийгээр тэнгэрээс нэг баатар эр буулгаж, өөртөө хүч хүргэн туслахыг их л горьдон бодож явсан боловч, харин А-у ингэж хүрч ирсэнд нь бас тийм дуртай биш байв. Гэтэл, А-у бол явцуу долигонуур хүн болох тул заавал туслахаар аашилсанд тэр Тан овогт бэргэн хэдэн удаа тэвчиж, найр тавьсангүй боловч, эцэст аргагүй зөвшөөрөв. А-у даруй гараа сунгаж Тан овогт бэргэний хоёр хөхийн хоорондуур оруулж, хүүг нь тэвэрч авав. Энэ үед Тан овогт бэргэний хоёр хөх нь жирсхийн халуун оргилж, агшин зуур нүүр ба чихний нь уг хүртэл бадрав. 

	Тэр хоёулаа хоорондоо хоёр тохой таван ямх зайтай зэрэгцэж явна. А-у нэлээд хэдэн үг хэлсэн боловч, Тан овогт бэргэн түүний ихэнхийг нь хариулсангүй. 

	Тийм ч хол явсангүй, А-у, хүүг нь эгүүлж эхэд нь өгөөд өчигдөр нэг нөхөртэй хоол идэхээр болзсон цаг болов гэж хэлэв. Тан овогт бэргэн үг дуугүй даруй хүүгээ авав. 

	Харин завшаанаар гэртээ ойртсон бөгөөд эсрэг талын айлын Ван цзю эмгэн, гудамжны хажууд сууж байгаа нь холоос харагдсан ба мөн түүнээс:

	— Бэргэн гуай, хүүхэд яав? Эмчид үзүүлэв үү? гэж асуух нь сонсогдов. 

	— Үзүүлэхэд үзүүлсэн. Ван цзю эмгэн гуай таны нас ах, үзэж сонссон нь олон, танаар нэг үзүүлэхийг хүрэхгүй. Ямар вэ..?

	— Өө... 

	— Ямар вэ гэдэг?.. 

	— Өө... гэж Ван цзю эмгэн, толгойгоо хэд дохиж, хэд сэжээд, хянаж нягталж байх шиг болно. 

	Бао Эру эм уух үед нэгэнт үд өнгөрчээ. Бэргэн Тан овогт, хүүгийн байдлыг ажиглавал өвчин нь баахан намжсан шиг түүнд санагдав. Бүр үдийн хойно болоход хүү нь гэнэт нүдээ нээж "Ээж" гэж нэг дуудаад бас нүдээ аньж, дахин унтсан шиг боллоо. Тэр, нүдээ анимагц, магнай ба хамрын үзүүр дээгүүр хөлс нь бурзайн гарч, сувдын үрэл шиг бөнжгөнөхөд бэргэн Тан овогт, хөлсийг нь яаралгүй гараар илбэл тэр хөлс нь цавуу шиг гарт нь наалдсанд тэр их л сандарч, цээжийг нь дарж үзвэл зүрх нь бараг үл цохилно.

	Бао Эругийн амьсгаа нь сонсогдохгүй болон, бие нь түргэн цуцан сулрав. Бэргэн Тан овогтын хоолой нь эхэр татсанаа төдхөн чангаар дуу тавин гашуудан уйлав. Энэ үед нэлээд хэдэн хүн цугларав. Хаалганы дотор Ван Цзю эмгэн ба хөх нүүрт А-у нар ба хаалганы гадаа "Түгээмэл нэвтрэнгүй" архины пүүсийн зангууд ба улаан хамарт өвгөн Гүн нар ирж зогсов. Ван цзю эмгэн даруй тушааж, хүүрийн өмнө цаас шатаалгасан бөгөөд бэргэн Тан овогтыг төлөөлж, хоёр урт сандал, таван зах хувцсаар барьцаа болгон, хоёр мөнгөн төгрөг зээлдээд гашуудлын явдалд туслалцсан хүмүүст хоол унд бэлтгэж өгөв. 

	Нэгдүгээр асуудал нь авс бэлтгэх явдал болов. Бэргэн Тан овогтод мөнгөн ээмэг хоёр, алт шарсан мөнгөн хатгуур нэг байснаа цөмийг "Түгээмэл нэвтрэнгүй" архины пүүсийн зангуудад өгч, бас түүнд гуйж хагас бэлэн мөнгө хагасыг хожим өгөхөөр нэг авс авав. 

	Хөх нүүрт А-у бас ханцуйгаа шамлаж, баатарлаг байдал гарган, ажилд дуртай оролцоно гэсэнд, Ван цзю эмгэн харин татгалзаж, гагцхүү маргааш хүүрийг нь гаргахад авс дамжлах ажилд оногдуулав. Үүнд А-у "Хөгшин мал" гэж хараагаад, их л урамгүй уруулаа жимийлгэж зогсов. Архины пүүсийн зангууд яваад оройхон буцаж ирээд бэлэн авс байхгүй, шинээр хийж байна. Шөнө дүлээс хойш хийж дуусна гэв. 

	Зангуудыг буцаад ирэх үед гашуудалд туслалцсан хүмүүс хэзээний хоол идэж дуусав. Лю Женьд бас хуучны хэв заншил үлдсээр тул дүн харанхуй болохоос өмнө цөмөөрөө гэртээ харьж унтацгаав. Гагцхүү А-у бас л "Түгээмэл нэвтрэнгүй" гэдэг архины пүүсийн лангууг түшин зогсож, архи уух бөгөөд өвгөн Гүн мөн гингэнэтэл аялж дуугаа дуулна. 

	Энэ үед бэргэн Тан овогт орныхоо ирмэг дээр сандайлан сууж уйлна. Бао Эру нь орны дээр тавиастай байгаа бөгөөд хүрд ээрүүл нь газар дээр хэвтсээр байв. Бэргэн Тан овогт удтал уйлж, нүднийхээ нулимсыг шавхаж дуусгав. 

	Нүдээ том нээж, дөрвөн зүгт хараад дотор нь их л жигтэйхэн санагдаж, түүнийг эргэн тойрон байгаа бүх зүйл нь цөм байж болмооргүй зүйл шиг бодов. Тэгснээ өөрөө зүүдэлсэн биз дээ. Саяын санасан бүхэн нь цөм зүүдэнд орсон явдал биз ээ гэж дотроо бодлоо. Өглөө нь сэрвэл орон дээрээ унтсан байх бөгөөд бие нь харин овоо аятайхан амарсан байх ба Бао Эру хүү нь хажууд нь сайхан унтаж байна. Хүү нь бас сэрээд "Ээж" гэж нэг дуудаад маш сэргэлэнгээр орноосоо босож тоглохоор гарав. 

	Өвгөн Гүнгийн дуулах дуу хэзээний чимээгүй болж, "Түгээмэл нэвтрэнгүй" гэдэг архины пүүс ч дэнгээ унтраав. Бэргэн Тан овогт гөлрөн харсан чигээр одоо болж байсан бүх зүйлийг огт итгэхгүй байлаа.

	Тахиа ч дуугарав. Зүүн зүгт ч гэгээрч, гэгээвчийн завсраар мөнгөн цагаан туяа харван орж ирнэ. 

	Мөнгөн цагаан туяа бас улмаар улаан гэрэл болж хувираад, дорхноо нарны гэрэл байшингийн орой дээр тусав. Бэргэн Тан овогт мөн хэвээр гөлрөн лаглайн сууж байтал, хаалга тогших дуу сонсогдсонд сая цочиж, орноосоо буун харайж, хаалгаа нээж өгөв. Хаалганы гадна мөрөндөө юм үүрсэн, танихгүй нэг хүн ба ард нь Ван Цзю эмгэн зогсож байв. 

	— Өө, тэд, авс үүрч ирэв. 

	Бэргэн Тан овогт, авсанд хийгээд хавхгийг нь таглаагүй байсан хүүгээ нэг харан, нэг уйлж байтал, Ван цзю эмгэн нар даруй түүнийг татаж хойшлуулаад түргэн гэгчээр хавхгаар нь авсыг таглав. Ингэсээр үд өнгөрсөн үед сая авсны хавхгийг бөхлөн хадаж гаргахад бэлэн болгов. 

	Гэвч, бэргэн Тан овогт, хүү Бао Эругийнхээ төлөө огт гомдолгүй үнэхээр бүхэл сэтгэл хүчээ гүйцэтгэсэн билээ. Өчигдөрхөн нэг хэлхээ цаасан зоос шатааж өгсөн бөгөөд өглөөгүүр бас их гашуудлын дөчин есөн бүлэг тарнийг шатааж өгөв. Авсанд оруулах үед хүүдээ шинэ хувцас өмсүүлж, энгийн өдөр тоглох дуртай тоглоомууд, нэг шавар хүүхэлдэй, хоёр модон аяга, хоёр шилэн тоглоом зэргийг цөмийг нь авсан доторх дэрийн дэргэд тавьж өгөв. Хожим Ван Цзю эмгэн, бэргэн Тан овогт, хүүгээ авч байхдаа болох бүтэхгүй ямар тусгүй юм хийсэн юм бол доо гэж ярилцан асуун, хуруу даран, ийм тийм юм ингэж тэгж байсан юм биш биз дээ гэж тоочсон боловч, үнэндээ ямар ч тусгүй юм болсон нь мэдэгдсэнгүй билээ.

	Энэ өдөр хөх нүүрт А-у бүхэл өдрөөр харагдсангүй... "Түгээмэл нэвтрэнгүй" гэдэг архины пүүсийн зангууд, бэргэн Тан овогтын төлөө хоёр хүнийг тус бүр хоёр зуун арван зоосоор хөлсөлж, авсыг дамжлуулан, хүүр оршуулах газарт аваачиж тавиулав. Ван Цзю эмгэн бас түүнд тусалж, хоол унд бэлтгэж, бараг гашуудалд дэм тус хүргэсэн хүн бүхэн цөм хоол идэв. Нар ч жаргах байдалтай боловч, хоол идсэн хүмүүс ч мөн ажиггүй гэр гэртээ буцах царай гаргаж, тэгсээр сүүлдээ мөн цөмөөрөө буцацгаав. 

	Тан овогт бэргэний толгой нь төөнөрч, дотор нь эвгүй болохоор түр зуур сэм сууж амсхийсэнд харин дотор нь баахан онгойв. Гэтэл, удалгүй дотор нь бас энэ насандаа учраагүй бөгөөд байж болзошгүй явдалтай учирсан шиг жигтэй хачин санагдлаа. Түүнийгээ лавшруулан бодох тутам улам ч жигтэй хачин хэрэг болон бодогдож, сууж байгаа байшин өрөө нь хүртэл гэнэт нам гүм болсон юм шиг дотор нь бас хачин сэтгэгдэл төрөв. 

	Бэргэн Тан овогт сууж байснаа босож, дэнгээ асаасанд байшин нь улам нам гүм болсон шиг санагдав. Тэр нь ухаантай ухаангүйн хооронд хаалгаа хааж, орныхоо ирмэг дээр очиж суув. Хүрдэт ээрүүл нь урьдынхаа хэвээр газар дээр хэвтсээр байв. Сэтгэл зүрхээ чангалан хатуужуулах гэж их л зориглож, орчин тойрноо харвал суух ч аргагүй, зогсох ч нөхцөлгүй болсон шиг санагдаж, өрөө нь хэтэрхий нам гүм болсноор үл барам бас маш том болон, юм хүм нь цөм хов хоосон болсон мэт санагдлаа. Маш том болж санагдсан байшин нь дөрвөн талаас өөрийг нь бүсэлж, хов хоосон болсон юм хүм нь түүнийг тойрч өөрийг нь жигшээх шиг болж, тэдэнд хавчигдсандаа амьсгаа нь давхцах шиг боллоо. 

	Бэргэн Тан овогт, одоо сая хүү Бао Эругээ үнэхээр үхэж одсоныг мэдээд, энэхүү байшин өрөөгөө харахын дургүй болж, даруй дэнгээ унтрааж хэвтэв. Тэр нь гашуудан уйлахын хажуугаар өнГӨрСНөӨ эргэцүүлэн бОдСоН нь: "Өөрийн хҮРДэТ ээрүүлээ хөдөлгөн, хөвөн утас ээрч, Бао Эру ДЭрГЭД нь тосонд чанасан боорцог идэн сууж байснаа удтал бодмоглож: "Ижээ! Аав банш худалдана. Би том болсон хойноо бас банш худалдаж, их мөнгө олоод, цөмийг чамд өгнө" гэж байсныг нь дурсан санав. Тэр үед утас ээрэхэд ч яасан урамтай байсан ба яасан сонирхолтой байсан гэх вэ. Гэтэл, одоо яаж байна гэв ээ? Гэтэл, одоо ийм хэрэг болно гэж Тан овогт бэргэн тэр цагт ер санаж бил үү дээ? Би хэзээний түүнийг ийм ийм байдал дээрээс нь болхи бүдүүлэг эмэгтэй гэж хэлсэн биш бил үү. Тэр нь юу бодож олох бил ээ? Гагцхүү тэр нь энэ өрөөгөө маш нам гүм бөгөөд маш том, маш хоосон болов гэж санахаас өөр юу ч гүй биз ээ. 

	Гэвч, Тан овогт бэргэн хэдийгээр болхи бүдүүлэг боловч сүнс гэдэг юм байж чадахгүй гэдгийг мэдэх тул хүү Бао Эругээ дахин олж харахгүйг тэр сайн мэднэ. Нэг удаа уртаар сүүрс алдаж, "Бао Эру, чи үнэхээр энд байгаа бол миний зүүдэнд харагд аа" гэж бодмоглон хэлээд, даруй нүдээ аньж унтаад, хүү Бао Эругийн бачимдуу амьсгаа нь нам гүм бөгөөд уужим том, хоосон өрөөний дундуур нэвтрэн ирж сонсогдох нь түүний өөрт нь илэрхий байв. 

	Тан овогт бэргэн байсаар эгнэгт юү ч санахгүй унтаж, байшин нь хүртэл мөн чимээ имээгүй нам гүм байх болов. Энэ үед улаан хамарт өвгөн Гүнгийн дуулах дуу хэзээний дуусаж, тэр маань архины "Түгээмэл нэвтрэнгүй" гэдэг пүүсээс хайваг дайваг гэсээр гарч одоод бас нарийхан гэгчийн хоолойгоор: "Миний өстөн минь! Хөөрхий минь чи, гоонь ганцаар..."

	Хөх нүүрт А-у гараа сунгаж, өвгөн Гүнгийн мөрөн дээрээс атгаж, хоёулаа инээлдэж, хайваг дайваг хэлбин халбан гэсээр байгаад явж одов. 

	Тан овогт бэргэн ч бүрмөсөн унтлаа. Өвгөн Гүн нар ч одлоо. Архины "Түгээмэл нэвтрэнгүй" гэдэг пүүс ч хаалгаа хаав. Энэ үед Лу Жень хотхон нь бүр ч чимээ имээгүй нам гүм болов. 

	Гагцхүү харанхуй шөнийг маргааш болгоно гэсэн тэр юм, харин мөн нам гүмийн дундуур давхин долгилно. Бас хэдэн нохой эчнээ газар нуугдаж хархиран хуцна. 

	 

	(1920 оны 6 дугаар сар)

	 


ЦЭЦЭН, ТЭНЭГ, БООЛ ГУРАВ

	Урьд нэг боол дандаа зовлонгоо хүнд тоочиж явдаг байжээ. Тэр боолд мөн ингэж л явахаас өөр аргагүй байлаа. Мөн боол нэг өдөр нэг цэцэн хүнтэй уулзаад:

	— "Авгай!" гэж их л гунигтайгаар дуудаад, хэлхсэн сувдын утас тасарсан шиг нүднийхээ нулимсыг нүдний зовхисоос доош дуслуулж өгүүлрүүн:

	— Та мэднэ биз дээ. Миний, өдрийг өнгөрүүлж байгаа нь огт хүний амьдралгаас гадуур өдөржиндөө нэг хоол олж идэхтэй, үгүйтэй. Тэр нь бас дөнгөж дангаж нэг цом хүрэхтэй, үгүйтэй төдийхөн, нохой гахай ч идэхгүй шиш будааны ааг болно..." гэв. 

	— "Энэ чинь үнэхээр хүнийг харамсуулах явдал байна" гэж цэцэн хүн баахан зовсон байдалтайгаар түүнд хэлсэн нь:

	— "Тийм байлгүй яах вэ дээ!" гэжээ. Иймд тэр боол, цэцэн хүний ингэж дэмжиж хэлсэнд их баярлаж, бас хэлсэн нь:

	— "Гэтэл хийлгэх ажил нь өдөр шөнөгүй амсхийх зав ч олдохгүй шүү. Өглөө эрт ус дамнаж, орой бол хоол хийж өгөх, үдэд зах дэлгүүрээр явж юм аваад, шөнө нь гурил тээрэмдэнэ. Нартай өдөр юмыг нь угааж, бороотой өдөр шүхрийг барьж явна. Өвөлд пийшинг нь халааж өгөх, зунд биеийг нь дэвүүрдэж өгнө. Шөнө дунд цагаан төмс халааж идүүлэх зэргээр зоос тоглож байгаа эзнийг сувилна. Үүнд шагналын мөнгө нэг сохор зоос ч огт олдохгүйгээр үл барам, харин заримдаа суран ташуурын амтыг үзнэ" гэв. 

	"Аяа" гэж цэцэн хүн санаа ихээр алдаж, хоёр нүднийхээ зовхисыг улайлгаж, нулимс унагаах шиг болов.

	Боол: "Авгай! Би ийм амьдралыг удаанаар өнгөрүүлж чадахгүй. Ямагт өөр нэг арга сүвэгчлэх хэрэгтэй болов. Гэвч, ямар арга байна даа..." гэв.

	 — "Миний бодоход хэзээ нэг цагт чи заавал сайн болох ёстой..." гэж цэцэн хүн хэлэв. 

	"Тийм үү? Би хэзээ ч ийм болохыг хүсдэг. Гэвч, би хилс зовлонгоо авгай танд тоочсонд, таны талархан дэмжиж байгаа чинь надад багагүй ачийг хүртээж байна. Тэнгэрийн ёсонд хүнийг хөнөөх явдал зүйгүй гэдэг бил ээ..." гэж боол тэр цэцэн хүнд талархан хэлэв. 

	Гэтэл, хэдэн хоног ч болсонгүй. Мөн боолын дотор бас л тавгүй болоход зовлонгоо мөн л хүнд тоочих болжээ. 

	— "Авгай!" гэж тэр боол, нүднийхээ нулимсыг дуслуулан байж, бас нэг хүнийг дуудаад хэлсэн нь:

	— "Та мэднэ биз дээ? Миний сууж байгаа орон сууц минь гахайн саравчинд ч хүрэхгүй. Манай эзэн, намайг хав нохойноосоо хэдэн мянган хувь дор үздэг шүү..." гэв. 

	— "Муу золиг!" гэж тэр хүн өндөр дуугаар хараасанд, боол их л цочив. 

	Хараасан тэр хүн бол тэнэг хүн байжээ. 

	— "Авгай, миний сууж байгаа сууц бол нэг өрөөтэй байшин шиг юм. Дотор нь харанхуй, чийгтэйгээр үл барам, бясаатай тул дөнгөж хэвтмэгц, улайтал хаздаг билээ. Үүнээс гадна, бас хамар янгинуулмаар муухай үнэртэй, эргэн тойронд нэг ч цонх байхгүй" гэв. 

	Тэнэг:

	"Чи эзэндээ хэлж, нэг цонх гаргуулж чадахгүй юм уу?" гэжээ. 

	— "Яаж болох вэ дээ..." гэж мөн боол хариулав. 

	— "Тийм бол чи намайг дагуулан аваачиж үзүүл!" гэж тэнэг хүн хэллээ. 

	Тэнэг хүн, мөн боолыг дагаж түүний суудаг байшингийн гадаа хүрээд, даруй цонх гаргахаар байшингийн тулгуурыг цоолж эхлэв. 

	— "Авгай! Та яах гэж байгаа юм бэ?" гэж боол их л цочиж асуусанд:

	— "Би чамд нэг цонх гаргаж өгье" гэлээ. 

	— "Ингэж болохгүй, эзэн үзвэл, хараана шүү!" гэж боолын хэлсэнд:

	— Ямар хамаатай юм бэ! гээд зогсолтгүй ухжээ. 

	— "Хүн ирээч! Манай байшинг хулгайч ухаж байна! Түргэлээч! Жаахан удвал нүх гаргалаа!" гэж, өнөө боол газар дээгүүр өнхрөн тунхран байж, уйлан хашхирав. 

	Нэг хэсэг боолчууд гарч ирээд, тэнэг хүнийг хөөн явуулжээ. 

	Хашхирах дууг сонссон эзэн нь хүмүүсийн хойноос яаралгүй алхаж ирлээ. 

	— "Хулгай, миний байшин эвдэж байсныг би юуны урьд олныг дуудан хашхирч, олны хамтаар тэр хулгайг хөөн явуулав" гэж боол, их л хичээнгүйгээр ялалт олсноо магтаж хэлэв. 

	— "Чи сайн байна" гэж эзэн нь ингэж түүнийг магтан сайшаав. 

	Энэ өдөр хулгайн хэргийг сурвалжлахаар их олон хүн ирсэн, тэдний дотор бас нөгөө цэцэн хүн байжээ. 

	— "Авгай! Энэ удаа би гавьяатай учир, эзэн минь намайг сайшаан магтав. Урьд та намайг хэзээ нэгэн цагт заавал сайн болох ёстой гэсэн чинь, үнэхээр та урьд юм үзсэн мэргэн хүн юм санжээ..." гэж боолын их л эрмэлзэлтэйгээр баярлан хэлсэнд:

	— "Тийм байлгүй..." гэж цэцэн хүн түүний төлөө баярлах юм шигээр хариулан хэлжээ. 

	 

	(1925 оны 12 дугаар сарын 26)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

